
Хураангуй. Энэхүү өгүүлэлд бид цагдаагийн алба хаагчийн аюулгүй 
байдлын тухай ойлголт, өнөөгийн нөхцөл байдал, тулгамдаж буй асуудалд дүн 
шинжилгээ хийсэн бөгөөд цаашид анхаарах асуудал, хэрэгжүүлж болох 
саналыг дэвшүүлэхийг зорилоо.

Түлхүүр үг. Цагдаагиин байгууллага, аюулгүй байдал, менежмент, 
удирдлага, ёс зүй, сахилга бат, хүний нөөц, стресс, сэтгэл зүй.

Оршил
Цагдаагийн байгууллагын аюулгүй байдлын эрх зүйн үндэс:
Монгол Улсын Үндсэн хуулийн Арван нэгдүгээр зүйлийн 1-д “Эх 

орныхоо тусгаар тогтнолыг батлан хамгаалж, үндэсний аюулгүй байдал, 
нийгмийн дэг журмыг хангах нь төрийн үүрэг мөн1.”, Төрийн албаны тухай 
хуулийн 37.1.7-д “Төрийн албан хаагчийн ёс зүйн хэм хэмжээ, байгууллагын 
соёл, дэг журмыг сахиж, төрийн албаны нэр хүндийг эрхэмлэн дээдлэх;2”, 
Цагдаагийн албаны тухай 14.1.3-д “Цагдаагийн байгууллага, алба хаагчийн 
үйл ажиллагаанд хяналт тавьж, алба хаагч, ажилтан гэмт хэрэг, зөрчил үйлдэх, 
ёс зүй, сахилгын зөрчил гаргахаас урьдчилан сэргийлж, шалтгаан, нөхцөлийг 
арилгах арга хэмжээ авах, цагдаагийн албаны дотоод хяналт-аюулгүй байдлыг 
хангах3;” гэж тус тус заажээ.

Үндсэн хэсэг
Монгол Улсын Үндсэн хуульд 2019 онд оруулсан нэмэлт, өөрчлөлтийн 

гол зорилгын нэг нь төрийн алба шударга, ёс зүйтэй, сахилга хариуцлагатай, 
тогтвортой, мэргэшсэн чадварлаг байхад чиглэгдэх болсон.

1 Монгол Улсын Үндсэн хууль. 1992. Төрийн мэдээлэл №1.
2 Төрийн албаны тухай хууль 2018. Төрийн мэдээлэл №1
3 Цагдаагийн албаны тухай хууль 2017. Төрийн мэдээлэл №8.

Монгол Улсын Их Хурлын 2010 оны 48 дугаар тогтоолоор баталсан 
Монгол Улсын үндэсний аюулгүй байдлын үзэл баримтлалын 3.3 дахь хэсэгт 
дотоод аюулгүй байдлын талаар авч үзэн “Хүний эрх, эрх чөлөөг хангаж, 
үндсэн хуульт байгууллыг бататгаж, хууль дээдлэх ёс, Монгол төрийн залгамж 
чанар, үндэсний эв нэгдлийг сахин дээдэлж, төрийн удирдлагыг бэхжүүлж, улс 
төрийн нам, иргэний нийгмийн байгууллага, чөлөөт хэвлэл мэдээллийн 
төлөвшлийг дэмжиж, нийгмийн дэг журам, тогтвортой байдлыг хангах нь 
дотоод аюулгүй байдлын үндэс мөн1” хэмээн тодорхойлсон байна.

Цагдаа, дотоодын цэргийн байгууллага нь өөрийн аюулгүй байдлыг 
доорх байдлаар авч үзсэн байна. Үүнд:

1 .Цагдаа, дотоодын цэргийн байгууллагын дотоод аюулгүй байдлыг 
хангах;

2.Хүний нөөцийн аюулгүй байдлыг хангах;
3.Алба хаагч, ажилтны аюулгүй байдлыг хангах;
4.Мэдээллийн аюулгүй байдлыг хангах;
5.Санхүү /төсвийн хөрөнгө/-гийн аюулгүй байдлыг хангах;
6.Галт зэвсэг, тусгай хэрэгсэл, агсамжийн аюулгүй байдлыг хангах;
7 .Барилга, байгууламж /объект/-ийн аюулгүй байдлыг хангах  гэж 

хуваан авч үзсэн.
2

Мөн Цагдаагийн байгууллагын үйл ажиллагааны журам /код113/-д 
цагдаагийн байгууллагын “Дотоодын аюулгүй байдал” гэдгийг “Хуулиар 
хүлээсэн гэмт хэрэгтэй тэмцэх, нийтийн хэв журам сахиулах, олон нийтийн 
аюулгүй байдлыг хангах бусад чиг үүргийг гадаад, дотоод орчны нөлөөлөх 
хүчин зүйлээс үл хамааран үйл ажиллагаагаа хэвийн явуулах нөхцөл 
бололцоогоор хангагдсан байдал” гэж, Цагдаагийн байгууллагын “Дотоодын 
аюулгүй байдлыг хангах” гэдгийг “Цагдаагийн байгууллагын хэвийн үйл 
ажиллагаанд гадаад, дотоод орчны сөрөг хүчин зүйлс нөлөөлөхөөс урьдчилан 
сэргийлэх, таслан зогсоох, учруулж буй хор уршгийг саармагжуулахад 
чиглэсэн удирдлага, зохион байгуулалт, биет болон инженер техникийн арга 
хэмжээний цогц3” гэж тус тус тодорхойлжээ.

Харин энэхүү журамд алба хаагч, ажилтны аюулгүй байдлыг хангах үйл 
ажиллагаа гэж Төрийн албаны тухай хуулийн 61 дүгээр зүйлийн 61.1.4-т заасан 
“Албан үүргээ гүйцэтгэж байгаатай нь холбогдуулан хүчирхийлэх, 
заналхийлэх, доромжлох, гүтгэх болон бусад хууль бус үйлдэл, үйл 
ажиллагаанаас төрийн албан хаагч, түүний гэр бүлийн гишүүнийг тухайн 
ажиллаж байгаа байгууллага, эсхүл цагдаагийн байгууллагаар хамгаалуулах”,

1 Мөн тэнд.
2 Цагдаагийн байгууллагын үйл ажиллагааны журам /код/-113. Уб.2021. 18 дахь тал.

Цагдаагийн албаны тухай хуулийн 85.6-д “Албан үүргээ гүйцэтгэхтэй нь 
холбогдуулан цагдаагийн алба хаагч болон түүний хамаарал бүхий этгээдийн 
амь нас, эрүүл мэндэд аюул занал учирсан, эсхүл учирч болзошгүй тохиолдолд 
тэдгээрийн амь нас, аюулгүй байдлыг хамгаалах асуудлыг цагдаагийн 
байгууллага хариуцна” гэж заасны дагуу хойшлуулшгүй арга хэмжээг авах үйл 
ажиллагааг хэлнэ хэмээжээ.

Гэвч энэхүү тодорхойлолт нь өрөөсгөл байна. Өөрөөр хэлбэл өргөн цар 
хүрээтэй цогц ойлголтыг нэг талаас тодорхойлсон мэт. Бидний үзэж байгаагаар 
“Цагдаагийн алба хаагчийн аюулгүй байдал” гэдэгт алба хаагчийн албан 
үүргээ хэвийн гүйцэтгэхэд нөлөөлж буй гадаад болон дотоод хүчин зүйлсийг 
ойлгон үзэж болохоор байна. Тухайлбал, эрх зүйн орчны бүрдэл, эрүүл мэнд, 
албан үүргээ гүйцэтгэсэнтэй нь холбогдуулан биед халдсан, эрх хууль ёсны 
ашиг сонирхлыг зөрчсөн, хохирол учруулсан, нийгэм болон эдийн засгийн 
баталгаа, цалин хөлс, хангамж, сэтгэл зүйн асуудлуудыг цогцоор нь авч үзэж 
болохоор байна.

Өнөөгийн нөхцөл байдал, тулгамдаж буй асуудал:
Бид цагдаагийн алба хаагчийн аюулгүй байдлыг үндсэн 5 түвшинд авч 

үзсэн. Үүнд:
1 .Алба хаагчийн хууль, эрх зүйн аюулгүй байдал;
2 .Алба хаагчийн эдийн засгийн аюулгүй байдал;
3 .Сэтгэл зүй, сэтгэцийн аюулгүй байдал;
4 .Бие, эрүүл мэндийн аюулгүй байдал;
5 .Үйл ажиллагааны аюулгүй байдал .1

1.Алба хаагчийн хууль, эрх зүйн аюулгуй байдал. Цагдаагийн 
байгууллага, алба хаагчдын үйл ажиллагааг зохицуулсан эрх зүйн хэм, хэмжээ 
тогтоосон баримт бичигт Монгол Улсын Үндсэн Хууль 2, Төрийн албаны тухай 
хууль3, Цагдаагийн албаны тухай хууль4, Дотоодын цэргийн тухай5 хууль 
болон 100 хууль, Ерөнхийлөгчийн 4 зарлиг, УИХ-ын 4 тогтоол, Засгийн 
газрын 40 тогтоол, Хууль зүй, дотоод хэргийн сайдын дангаар болон хамтран 
баталсан 48 журам, Цагдаагийн ерөнхий газрын даргын баталсан захиргааны 
хэм хэмжээ тогтоосон 10 дүрэм, журмыг тус тус мөрдөж байна6.

1 Б.Буянтүмэн, Ж.Шаравнямбуу, М.Хүдэрбаатар, Ч.Болд Цагдаа, дотоодын цэргийн 
байгууллагын дотоод аюулгүй байдал. Уб., 2021.28 дахь тал.
2 Монгол Улсын Үндсэн Хууль. Төрийн мэдээлэл эмхэтгэл 1992 он №1.
3 Төрийн албаны тухай хууль. Төрийн мэдээлэл эмхэтгэл 2018 он №1.
4 Цагдаагийн албаны тухай /шинэчилсэн найруулга/. Төрийн мэдээлэл эмхэтгэл 2017 он №8.
5 Дотоодын цэргийн тухай. Төрийн мэдээлэл эмхэтгэл 2017 он №12.
6 Цагдаагийн ерөнхий газрын Хуулийн хэлтсийн тайлан 2020 он.

Шинэ үндсэн хууль батлагдсантай холбогдуулан 1993 онд анх 
“Цагдаагийн байгууллагын тухай”, улмаар 2013 онд “Цагдаагийн албаны 
тухай”, 2017 онд “Цагдаагийн албаны тухай” (Шинэчилсэн найруулга) 
хуулиуд батлагдсанаар Монгол Улсын цагдаагийн албаны тогтолцоо, үйл 
ажиллагаа, цагдаагийн алба хаагчийн эрх зүйн байдал, цагдаагийн 
байгууллагад тавих иргэний хяналтын эрх зүйн орчин бүрдсэн юм.

Одоо хэрэгжиж буй “Цагдаагийн албаны тухай хууль1’-ийн 15.1 дэх 
хэсэгт зааснаар “Нутаг дэвсгэр хариуцсан цагдаагийн байгууллага нь 
байгууллага, алба хаагч, ажилтны аюулгүй байдлыг хангах, тэдний эрх, хууль 
ёсны ашиг сонирхлыг хамгаалах үүрэгтэй” гэж, 21.1 дэх хэсэгт зааснаар 
“Цагдаагийн төв байгууллагын дарга цагдаагийн байгууллага, алба хаагч, 
ажилтны аюулгүй байдал, эрх, хууль ёсны ашиг сонирхлыг хамгаалах бүрэн 
эрхтэй” гэж, 68.8 дахь хэсэгт “Цагдаагийн алба хаагч, ажилтан нь амь нас, 
эрүүл мэнд, аюулгүй байдлаа аливаа халдлагаас хамгаалах, өөрийн эрх, хууль 
ёсны ашиг сонирхлыг хамгаалуулах, зөрчигдсөн тохиолдолд гомдол гаргаж 
шийдвэрлүүлэх эрхтэй” гэж тус тус зааснаар байгууллага, алба хаагч, ажилтны 
аюулгүй байдлыг хангах, тэдний эрх, хууль ёсны ашиг сонирхлыг хамгаалах 
эрх зүй бүрдэл бий болжээ.

Цагдаагийн алба хаагчийг хамгаалах хууль, эрх зүйн орчин ямар 
түвшинд байгаа талаарх судалгаа авахад: Цагдаагийн байгууллагын алба 
хаагчийг хамгаалах хууль, эрх зүйн орчин “хангалттай” гэж 158 буюу 4.8%, 
“сайн” гэж 1080 буюу 32.8% , “хангалтгүй” гэж 1992 буюу 60.7% , “мэдэхгүй” 
гэж 12 буюу 0.4% нь, 33 буюу 1% нь ямар нэгэн хариулт өгөөгүй байна 2.

Үүнээс үзэхэд эрх зүйн дэд зохицуулалтын хүрээнд, өөрөөр хэлбэл, 
хуульд заасан үйл ажиллагаа хэрэгжүүлэх цагдаагийн байгууллагын хэмжээнд 
дагаж мөрдөх, дотогш чиглэсэн эрх зүйн актуудыг бий болгон мөрдүүлэх, 
тэдгээрийг боловсронгуй болгон системчлэх асуудал онолын болон 
практикийн хүчин зүйлүүдтэй холбоотойгоор судалж3, “Цагдаагийн 
байгууллагын үйл ажиллагааны журам” /код/-ыг боловсруулан бусад төрийн 
тусгай байгууллагуудаас анхдагч, түүчээ болон гаргаж түүнийгээ цахим 
платформ болгож гар утас, таблет, компьютероос цаг хугацаа, орон зай үл 
хамааран хандаж болохоор шинэлэг байдлаар байршуулсан.

1 Мөн тэнд.
2 Н.Лхагвасайхан. Цагдаагийн алба хаагчийн аюулгүй аюулгүй байдлын өнөөгийн байдал. 
Уб., 2019 он. 11 дахь тал.
3 Д.Эрдэнэбаатар. Цагдаагийн байгууллагын үйл ажиллагааны журмын системчлэл. Уб., 2021.
7 дахь тал.

2.Алба хаагчийн эдийн засгийн аюулгүй байдал. Энэ нь алба хаагч 
хуулиар хүлээсэн албан үүргээ хэрэгжүүлэх явцдаа эдийн засгийн хувьд хараат 
бус байж хуулийн дагуу өөрийн шийдвэрээ гарах, ажил үүргээ хэвийн 
гүйцэтгэх үйл явц юм.

Цагдаагийн алба хаагчийн эдийн засгийн аюулгүй байдлыг дотор нь 
үндсэн хоёр хэсэгт хуваан авч үзэх боломжтой юм. Доорх хоёр чиглэлийн 
шалгуур үзүүлэлт нь хэдийгээр тус тусдаа ойлголт мэт боловч аль нэгийг нь 
бүрэн хангахгүйгээр тэдний эдийн засгийн аюулгүй байдлыг баталгаатай 
хэмжээнд хангасан гэж үзэх боломжгүй юм. Үүнд:

а/.Алба хаагчийн эдийн засгийн аюулгүй байдлыг хангах шалгуур 
үзүүлэлт;

Алба хаагчийн эдийн засгийн аюулгүй байдлыг хангах шалгуур 
үзүүлэлтэд түүнд төрөөс өгч байгаа цалин хөлс, бусад нэмэгдэл, байгууллагын 
зүгээс үзүүлж буй эдийн засгийн тусламж, дэмжлэг зэрэг хувь хүний амьдралд 
шууд нөлөөлж буй материаллаг зүйлийг хамруулж болно. Цалин хөлс, 
нэмэгдэл нь ажилласан жилээс хамааран ялгавартай байдаг.

Засгийн газрын 2014 оны 99 дүгээр тогтоолын 1 дүгээр хавсралтад 
заасан “Төрийн тусгай алба хаасан хугацааны нэмэгдэл”-ийг бүрэн олгох 
талаарх танилцуулга, мэдээллийг Хууль зүй, дотоод хэргийн яаманд хүргүүлэн 
зөвшөөрөл авч, 2020 оны дөрөвдүгээр сарын 01-ний өдрөөс ахлагч 
бүрэлдэхүүнд, мөн оны наймдугаар сарын 01-ээс офицер бүрэлдэхүүнд дээрх 
нэмэгдлийг олгох болсон.

Харин байгууллагаас үзүүлж буй тусламж, дэмжлэгт алба хаагчдадаа 
зориулж орон сууц барих, байгууллага, төрийн зардлаар гадаад, дотоодын 
мэргэжлийн сургалтад хамрагдах зэрэг нь тэдний эдийн засгийн баталгааг 
хангахад нөлөөлж байдаг.

б/.Үйл ажиллагаа явуулах нөхцөл боломжийг бүрдүүлж буй эдийн 
засгийн шалгуур үзүүлэлт.

Үйл ажиллагаа явуулах нөхцөл боломжийг бүрдүүлж буй эдийн засгийн 
шалгуур үзүүлэлтэд хуулийн дагуу хэрэгжүүлэхэд гарч буй зардлыг төрөөс 
хэрхэн хангаж байгаа, түүний хүртээмжийн тухай асуудлыг ойлгодог.

Цагдаагийн албаны тухай хуулийн 83 дугаар зүйлийн 83.3-д “Засгийн 
газар цагдаагийн алба хаагчийг орон сууцаар хангах хөтөлбөр баталж, 
хэрэгжүүлнэ” гэж заасан тул Засгийн газрын 2020 оны 141 дүгээр тогтоолоор 
баталсан “Цагдаагийн байгууллагын хөгжлийн хөтөлбөр”-ийн хоёрдугаар 
зорилтын хүрээнд “Байгууллагын аюулгүй байдлыг хангах, алба хаагчийн эрх, 
ашиг сонирхлыг хамгаалах, хууль зүй, эдийн засаг, нийгмийн баталгааг 
сайжруулах бодлогыг хэрэгжүүлнэ:” гээд хөтөлбөрийг хэрэгжүүлэх 
төлөвлөгөөний 2.4.2-д “Алба хаагч, ажилтан, ахмадуудын өрхийн орлогын 

түвшинг дээшлүүлэхэд нь дэмжлэг үзүүлэх, өмч хөрөнгө, хуримтлалтай болох, 
нэмэлт хөнгөлөлт эдлүүлэх, нөхөн олговор олгох, даатгалд хамруулах, мөнгөн 
урамшуулал, тусламж өгөх, амины болон орон сууцны хотхон байгуулах зэрэг 
асуудлыг шийдвэрлэх хөтөлбөр боловсруулж, хэрэгжүүлэх.” гэж тусгажээ.

Коронавируст халдвар /Ковид-19/-ын цар тахлын нөхцөл байдлаас 
шалтгаалан эдийн засаг хүндхэн энэ үед төр засгаас анхаарч, УИХ-аас цагдаа, 
дотоодын цэргийн байгууллагын 2021 оны төсвийг өмнөх оноос 20 орчим 
тэрбум төгрөгөөр нэмэгдүүлэн баталж, 650 алба хаагчийн орон тоог нэмж, 13.4 
тэрбум төгрөгийн зардлыг шийдвэрлэж өгснөөр бид хуулиар хүлээсэн үүргээ 
зохих түвшинд биелүүлэх нөхцөл боломж бүрдэж байна1.

Үүнээс гадна цагдаа, дотоодын цэргийн байгууллагад долоон улсын 72 
загвар бүхий албаны болон тусгай зориулалтын 1100 гаруй тээврийн хэрэгсэл 
ашиглаж байна1 2. Манай байгууллагад ашиглагддаг автомашинуудын хувьд 24 
цагаар тасралтгүй эргүүл, жижүүр, дуудлагад явдаг тул тээврийн хэрэгслийн 
бэлэн байдал, найдвартай ажиллагаа нэн тэргүүнд тавигддаг.

Цагдаагийн алба хаагч хуулиар хүлээсэн үүргээ биелүүлэх техник, 
тоног төхөөрөмжөөр хангагдсан талаарх судалгааг явуулахад:

Үүрэг гүйцэтгэхэд шаардлагатай техник, тоног төхөөрөмжөөр 
“хангагдсан” гэж 628 буюу 19 % , “хангагдаагүй” 2236 буюу 68 % , “мэдэхгүй” 
гэж 386 буюу 12 % , 21 буюу нь 1 % нь ямар нэгэн хариулт өгөөгүй байна3.

Үүнээс үзэхэд алба хаагчдын хуулиар хүлээсэн чиг үүргээ гүйцэтгэхэд 
шаардлагатай техник, тоног төхөөрөмжөөр хангагдаагүй байна гэж үзэж 
болохоор байна.

З.Сэтгэл зүй, сэтгэций аюулгүй байдал. Энэ нь алба хаагч хуулиар 
хүлээлгэсэн үндсэн чиг үүргээ хэвийн гүйцэтгэхэд хамгийн ихээр нөлөөлөх 
хүчин зүйл буюу алба хаагчийн сэтгэл санааны ерөнхий түвшин, түүнд 
нөлөөлөх гадны болон дотоод хүчин зүйлийг ойлгож болно.

Алба хаагчийн сэтгэл зүйн аюулгүй байдалд нөлөөллийг 4 түвшинд авч 
үзэж болно. Үүнд:

а/.Эрх зүйн орчин бүрдээгүйгээс;
б/.Хувийн зохион байгуулалт муугаас;
в/.Хамт олны буюу бүлгийн соёлоос;
г/.Удирдах бүрэлдэхүүний зохион байгуулалт, арга хэмжээ аваагүйгээс.
Хэрэв мэргэжлээс шалтгаалах сэтгэл зүйн хямрал, гутрал, стресс уур 

бухимдлаа тайлахгүй удвал сэтгэцэд нөлөөлж, сэтгэцийн гэмтэл /травма/ авах 
нөхцөл бүрддэг. Иймээс Аюулгүй байдлын хэлтсийн бүтцэд сэтгэл зүйн

1 Хууль зүй, дотоод хэргийн яамны албан ёсны сайт. https://mojha.gov.mn/newmojha/?p=5806
2 ЦЕГ-ын СААА-ны 2020 оны тайлан.
3 Н.Лхагвасайхан. Цагдаагийн байгууллагын аюулгүй байдал. Уб., 2018 он.

хэсгийг 2021 оноос байгуулан урьдчилан сэргийлэх, нөлөөллийн ажлыг 
эхлүүлэн ажиллаж байна.

Эрх зүйн орчин бүрдээгүйгээс: Цагдаагийн байгууллага 1993 онд бие 
даасан хуультай болсон цагаас алба хаагчийн эрх зүйн орчныг бүрдүүлж, хууль 
тогтоомжийг боловсронгуй болгох ажлыг системтэй зохион байгуулан 
ажиллаж байна. Гэвч зарим нэг эрх зүйн орчин бүрдээгүй, санхүүгийн 
боломжгүйгээс болж хэсгийн төлөөлөгч, машинт эргүүлийн алба хаагчид 
хохирсоор байна.

Хувь хүний зохион байгуулалтгүй, албандаа хайнга хандсанаас 
болж алба хаагчид амьдралын балансаа алдаж, санхүү, эрүүл мэндээ эсвэл 
ажлын карьер, гэр бүлд асуудал үүссэнээр ажлын бүтээмжид нөлөөлж байна. 
Үүнээс шалтгаалж алба хаагчид ажлын ачаалал, гэр бүлийн таагүй уур амьсгал 
бүрдэж, стресс бухимдалд орж, сэтгэл зүйн хувьд хямралд өртөж байна. 
Тухайлбал, Цагдаагийн ерөнхий газраас алба хаагчдаас авсан судалгаагаар 
ажлаас халшрах хам шинжийн судалгаанд 522 алба хаагч оношлогдсон ба 85 
алба хаагч буюу 16.3 хувь нь хариулаагүй бол илрэлгүй 98 алба хаагч буюу 
18.8 хувьтай судлагдсан.

Стрессийн илрэлтэй ба ажлаас халшрах бага зэргийн өөрчлөлт: 
Судалгааны дүнгээс харахад алба хаагчдын 221 алба хаагч буюу 37.1 хувь нь 
хөнгөн зэргийн стресст өртдөг ч стрессээ өөрөө тайлах боломжтой гэж 
дүгнэгдсэн. Харин 185 алба хаагч буюу 35.4 хувь нь ажлаас халшрах бага 
өөрчлөлттэй.

Дунд зэргийн стресс ба ажлаас халшрах мэдэгдэхүйц өөрчлөлт: 
Судалгаанд хамрагдсан алба хаагчдаас 139 алба хаагч буюу 23.4 хувь нь ажлын 
стресстэй судлагдсан бол 139 алба хаагч буюу 26.6 хувь нь ажлаас халшрах 
мэдэгдэхүйц өөрчлөлттэй байна.

Архаг стресс ба ажлаас халшрах өндөр өөрчлөлтэй: Судалгаанд 
хамрагдсан алба хаагчдаас архаг стресстэй 38 алба хаагч буюу 6.4 хувь нь, 
харин ажлаас халшрах өндөр өөрчлөлттэй 63 алба хаагч буюу 12.1 хувь нь 
судлагдаагүй байна1.

Үүнээс харахад цагдаагийн алба хаагчийн сэтгэл зүйн аюулгүй байдал 
алдагдаж, алба хаагчид ихээхэн стресстэй, уур бухимдалтай, ажлаас халшрах 
хам шинж өндөр байгаа нь харагдаж байгаа нь удирдлагуудын зүгээс энэ 
асуудалд анхаарал хандуулж, бодлогын зөв шийдэл гаргах нь чухал билээ.

Иймд цагдаагийн албан хаагчид стресс болон стресс менежментийн 
тухай ойлголт тэр дундаа цагдаагийн алба хаагчийн тулгамдсан асуудал 
болсон ажлын байрны стрессийг менежмент хийх, үүсэж буй шалтгаан нөхцөл

1 Д.Эрдэнэчимэг. ЦАХ-ын дунд хийсэн сэтгэл санааны төлөв байдал, ажлаас халшрах хам 
шинжийн судалгааны үзүүлэлтүүд, харьцуулалт. Уб„ 2018. 3-10 дахь тал.

тогтоох, стрессийг даван туулах талаар сургалтыг орох шаардлагатай байна. 
Цагдаагийн байгууллага бодлогын түвшинд “Сэтгэл зүйн бодлого” 
боловсруулж, нөлөөллийн замаар алба хаагч нарт амьдралын зөв дадал, 
зуршил, ёс суртахуун, эерэг харилцаа, хандлага, цагийн болон стресс 
менежментийн талаар сургалт, судалгааны ажлыг явуулах шаардлага зүй ёсоор 
тавигдаж байна.

Хамт олны буюу бүлгийн соёлоос. Төрийн албаны тухай хуулийн 
37.1.7-д “Төрийн албан хаагчийн ёс зүйн хэм хэмжээ, байгууллагын соёл, дэг 
журмыг сахиж, төрийн албаны нэр хүндийг эрхэмлэн дээдлэх”1 гэж заажээ. 
Цагдаагийн байгууллагын хувьд бидний хийсэн бүтээсэн бүхнийг ард иргэд, 
төр засаг үнэлэх учиртай. Хуулиар хүлээсэн чиг үүргээ нэр төртэй, зөв 
шударгаар хийж гүйцэтгэхэд алба хаагчийн ёс суртахуун, мэргэжлийн ёс зүй, 
байгууллагын соёл ямархуу түвшинд байна вэ? гэдгийг судлах шаардлага 
тавигдаж байна.

Тухайлбал, цагдаагийн алба хаагчдаас “МонголУулсын цагдаагийн 
байгууллагын соёл дахь циник хандлага” сэдвийн хүрээнд авсан санал 
асуулгаар алба хаагчдын харьцаа хандлагын үнэлгээг тодруулах 3 хэсэг, 71 
асуултыг боловсруулж, хаалттай асуулгын хэлбэрээр авч, цагдаагийн 
байгууллагын 67 нэгжийн 3523 алба хаагч нь хамруулсан.

Судалгаанд хамрагдсан алба хаагчдын 79.0 хувь нь шударга, үнэнч 
ажиллахыг ухамсарласан ба дээд боловсрол эзэмших нь нэн чухал гэж 81.0 
хувь нь, албан тушаал дэвших, томилогдоход 49.6 хувь нь мерит зарчмаар бус 
танилаар томилгоо хийгддэг ба мерит зарчим баримтлах чухал гэж 52.6 хувь 
илэрхийлсэн байна.

Иргэд олон нийтийн дунд байгууллага, алба хаагчийн нэр хүнд 35.0 
хувьтай эерэг, гэмт хэрэгтэй тэмцэх ажилд иргэдтэй 43.0 хувь нь хамтарч 
ажилладаг боловч 57.0 хувь нь албадлагын хүчээр ажилладаг, 42.5 хувь ажил 
үүрэгт саад тотгор зөрчилдөөн үүсгэдэг2 болохыг илэрхийлсэн байна. Иймээс 
цагдаагийн байгууллагын соёлын түвшинг тодорхойлж бүлгийн сэтгэл зүй, 
соёл, эерэг харилцаа, хандлагыг төлөвшүүлэх ажилд анхаарал хандуулах нь 
чухал байна.

Удирдах бүрэлдэхүүний хувьд өөрийн хамгийн чухал капитал болсон 
боловсон хүчний асуудалд тэдний сэтгэл санааны төлөв байдалд анхаарал 
хандуулж, бодлогын түвшинд арга хэмжээ авах шаардлага бий болж байна. 
Өөрөө хэлбэл, гэмт хэрэг, зөрчил илрүүлэх, шалгах үндсэн чиг үүргээс гадна 
алба хаагчдын албандаа итгэх итгэл үнэмшил, албаараа бахархах үзлийг 

1 Төрийн албаны тухай хууль. Төрийн мэдээлэл эмхэтгэл 2018. №1.
2 “Монгол Улсын Цагдаагийн байгууллагын соёл дахь циник хандлага” сэдвийн хүрээнд алба 
хаагчдаас авсан санал асуулгын нэгдсэн дүн Уб., 2019 он.

нэмэгдүүлж тэдэнд урам зориг өгөх нь байгууллагын үйл ажиллагааны үр дүн, 
сахилга, ёс зүйн асуудалд шууд хамааралтай юм.

Цагдаагийн төв байгууллагаас алба хаагчдынхаа эрүүл мэндийг 
хамгаалах, сэтгэл зүйн тогтвортой байдлыг хангахад дэмжлэг үзүүлэх ажлын 
хүрээнд Цагдаагийн ерөнхий газрын Аюулгүй байдлын хэлтэст Эрүүл мэнд, 
сэтгэл зүйн хэсгийг байгуулан ажиллуулахын зэрэгцээ байгууллага, алба 
хаагчийн болон тэдний гэр бүлийн гишүүдийг халдвараас урьдчилан 
сэргийлэх шинжилгээ авах, зөвлөгөө зөвлөмж өгөх, ажлын байр, өрөө 
тасалгааг ариутгаж халдваргүйжүүлэх зэрэг олон талт арга хэмжээ авах чиг 
үүрэг бүхий мэргэжлийн алба хаагчдаас бүрдсэн “Цагдаагийн түр хүрээ”-г 
Цагдаагийн ерөнхий газрын даргын тушаалаар байгуулан ажиллуулсан нь 
ихээхэн үр дүнд хүрсэн ажил болсон байна.

Иймд алба хаагчдад сэтгэл зүйн засал, зөвлөгөө өгөх, тэдний сэтгэл 
зүйн түвшинг тодорхойлж, цаашид авах арга хэмжээний талаарх бодлогын 
бичиг баримтыг боловсруулахад сэтгэл зүйчдийн баг ажиллах нь зүйтэй 
хэмээн үзэж байна.

4.Бие, эрүүл мэндийн аюулгүй байдал. Цагдаагийн алба хаагчдын 
хувьд ажлын ачаалал их, стресс бухимдлаа зөв тайлж, зөв хооллолт, амьдралын 
зөв дадал, хэвшил суугаагүй байдлаас болж өвчин үүсэх үндсэн нөхцөл болж 
байна. Иймд алба хаагчийн бие бялдрыг хөгжүүлэхэд тусгай хөтөлбөрт үйл 
ажиллагаа явуулах нь нэг талаас эрүүл мэндийг анхаарч байгаа төдийгүй, бие 
бялдрын аюулгүй байдлыг хангаж байгаа хэлбэр юм.

“Цагдаагийн байгууллагын үйл ажиллагааны журам1”-ын 932 дугаар 
зүйлд: алба хаагчийн тухайн жилийн эмчилгээний төлбөрийн хэмжээнээс 
давсан хэсэг болон магадлан итгэмжлэл бүхий эмнэлгийн байгууллагын 
шийдвэрээр гадаад улсын эмнэлгийн байгууллагад эмчлүүлэх зайлшгүй 
шаардлага гарсан тохиолдолд эмнэлгийн байгууллагын дүгнэлт, холбогдох 
бусад баримтыг үндэслэн эмчилгээний зардлын 60-аас доошгүй хувийг; алба 
хаагч биеийн эрүүл мэндийн байдлын улмаас 1 жилээс дээш хугацаагаар албан 
ажлаа хийхгүйгээр эмчлүүлж, сувилуулах шаардлагатай болсон, цагдаагийн 
байгууллагын шийдвэрээр (захиалгаар) гурван сараас дээш хугацааны 
сургалтаар (шинэ дадлага, туршлага эзэмших сургалтыг оролцуулан) 
бэлтгэгдэх болсон, цэргийн алба хаах болсон, Гэрч, хохирогчийг хамгаалах 
тухай хуулийн дагуу хамгаалалтын арга хэмжээнд хамрагдсан тохиолдолд 3 
cap хүртэлх цалинтай тэнцэх хэмжээний мөнгөн тусламжийг олгож болно гэж 
тус тус заасан байдаг.

1 “Цагдаагийн байгууллагын үйл ажиллагааны журам”-ын эмхэтгэл. Уб., 2021.

Иймд алба хаагчид өөрсдийн эрүүл мэндтэй холбоотой асуудлаар 
мэдлэгтэй байж, амьдралын зөв дадал, зуршил сууж, өөртөө санаа тавих нь 
чухал билээ.

Цагдаагийн ерөнхий газрын даргын 2018 оны А/135 дугаар тушаалаар 
“Эрүүл цагдаа хөтөлбөр’”-ийг баталж, алба хаагч ажилтны эрүүл зөв аж төрөх 
ёс, зан үйлийг хэвшүүлэх замаар эрүүл мэндийн боловсрол олгох, эрүүл чийрэг 
бие бялдар, сэтгэл зүйг бэлтгэхэд зориулж энэхүү хөтөлбөрийг боловсруулсан 
билээ.

Тус хөтөлбөрөөр алба хаагч, ажилтны дунд буруу хооллолт, ядаргаа, 
ажлын байрны стресс, доороосоо даарах, согтууруулах ундаа хэтрүүлэн 
хэрэглэх зэргээс шалтгаалан дотоод шүүрлийн эмгэг 40.8 хувиар нэгдүгээрт, 
биеийн хөдөлгөөний дутагдал, хүнд агсамж, тусгай хэрэгсэл биедээ авч явах 
зэргээс шалтгаалан мэдрэлийн тогтолцооны эмгэг 28.25 хувиар хоёрдугаарт, 
ажлын ачааллаас үүсэх сэтгэл санааны гутрал, илүү цагаар ажиллах, нөхөн 
амралт эдэлдэггүй, дутуу нойртой явах зэргээс шалтгаалан зүрх, судасны эмгэг 
24.9 хувиар гуравдугаарт байх тул энэ төрлийн эмгэг өвчлөлд эмчилгээ, 
зөвлөгөө өгөх нарийн мэргэжлийн эмч судлах, мэргэшүүлэн бэлтгэх ажлыг 
зохион байгуулах, алба хаагчдын эрүүл мэндийг хамгаалах, урьдчилан 
сэргийлэх хөтөлбөр төлөвлөгөө хэрэгжүүлж, эрүүл мэндийн боловсрол 
эзэмшүүлэх чиглэлээр сургалт явуулж, эмнэлгийн үзлэг, шинжилгээнд 
хамруулах ажлыг тодорхой түвшинд зохион байгуулж ирсэн боловч түүний 
үр дүнг тооцож, цаашид авч хэрэгжүүлэх ажил, арга хэмжээг үе шаттай 
бодлогын түвшинд төлөвлөх ажил хангалтгүй тул цагдаа, дотоодын цэргийн 
алба хаагч, тэдний гэр бүлийнхний аюулгүй байдал, эрүүл мэндийг хамгаалах, 
эмнэлгийн тусламж үйлчилгээг ойртуулах, эмчилгээний чанар стандартыг 
сайжруулах, албаны бэлэн байдлыг хангах төлөвлөгөө боловсруулж, 
хэрэгжүүлэх, шаардлагатай2 гэсэн дүгнэлтэд хүрсэн байна.

Үүнээс гадна алба хаагчид өөрийгөө хамгаалах мэх, бие хамгаалах 
урлагаар хичээллэх нь өөрийн болон бусдын аюулгүй байдлыг хангах чухал 
шалгуур юм. Мэдээж үүний тулд тасралтгүй дасгал сургуулилт, их цаг хугацаа, 
тэсвэр, тэвчээр шаардагдаг билээ. Гэсэн хэдий ч цагдаагийн алба хаагч байхын 
тулд бие бялдрын хувьд зайлшгүй эрүүл, чийрэг байхыг шаарддаг. Бие 
хамгаалах урлагаар хичээллэснээр хүн өөртөө итгэлтэй, эрүүл, чийрэг байж, 
учрах аюулыг зайлуулах чадвар суудаг. Мөн бие хамгаалах тусгай 
хэрэгслүүдийг хуулийн хүрээнд ашиглаж сурах явдал чухал юм.

1 Цагдаагийн ерөнхий газрын даргын 2018 оны А/135 дугаар тушаал.
2 Эрүүл цагдаа хөтөлбөр. 2018-2020 он.

5.Үйл ажиллагааны аюулгүй байдал. Үйл ажиллагааны буюу 
хөдөлмөрийн аюулгүй байдал гэдэг нь “Хөдөлмөрлөх явцад хүний эрүүл мэнд, 
хөдөлмөрлөх чадварт үйлдвэрлэлийн аюултай, хортой хүчин зүйлийн 
нөлөөллийн түвшин нь эрүүл ахуйн зөвшөөрөгдсөн хэмжээнээс хэтрээгүй 
байхыг хэлнэ1” гэж заажээ.

Иймд Цагдаагийн ерөнхий газрын даргын 2020 оны 07 дугаар сарын 01- 
ний өдрийн “Цагдаагийн алба хаагчийн эрх, хууль ёсны ашиг сонирхлыг 
хамгаалах хөтөлбөр”-ийг батлуулан түүний хэрэгжилтэд хяналт тавин 
ажиллаж байна.

Үүний дагуу “Цагдаа, дотоодын цэргийн алба хаагч, ажилтны эрх, хууль 
ёсны ашиг сонирхлыг хамгаалах хөтөлбөр”-ийн хэрэгжилтийг зохион 
байгуулах Зөвлөл, анги, байгууллагын Дэд зөвлөлийн анхдугаар хуралдааныг 
2020 оны 10 дугаар сарын 23-ны өдөр цахим хэлбэрээр зохион байгуулсан 
бөгөөд тус хуралдаанд цагдаа, дотоодын цэргийн анги, байгууллагын 57 
нэгжийн дарга, захирагч нар болон Зөвлөл, Дэд зөвлөлийн нийт 436 алба хаагч 
оролцож, цаашид авч хэрэгжүүлэх ажил, арга хэмжээний талаарх санал, 
шүүмжээ илэрхийлсэн.

Алба хаагч ажилтны эрх, хууль ёсны ашиг сонирхол нь асуудлыг 
хөндөж, 2021 онд дэвшүүлсэн зорилтод “Удирдах ажилтны манлайлал, алба 
хаагчдын мэдлэг чадварыг дээшлүүлэх, аюулгүй байдал, хууль ёсны эрх 
ашгийг хамгаалах2” хэмээн тусгаж өгсөн билээ.

Тухайлбал, цагдаа, дотоодын цэргийн алба хаагчийн эрх зүйн байдлыг 
дээшлүүлэх, төрийн тусгай алба хаагчдын хөдөлмөрийн харилцаанд үүсээд 
байгаа ялгамжтай байдлыг арилгах зорилгоор захиргааны болон бусад чиг 
үүрэг гүйцэтгэн ажиллаж буй алба хаагчдын ажилласан нэг жилийг нэг жил 
гурван сараар тооцох зохицуулалтыг тусгуулахаар Цагдаагийн албаны тухай, 
Дотоодын цэргийн тухай хуульд нэмэлт, өөрчлөлт оруулах саналыг дээд 
шатны байгууллагад уламжлан шийдвэрлүүлэхээр ажиллаж байна.

Цагдаагийн ерөнхий газрын даргын тушаалаар алба хаагчдыг гэнэтийн 
осол, үл хөдлөх хөрөнгө, тээврийн хэрэгсэл, жолоочийн хариуцлагын албан 
журмын даатгалын үйлчилгээ үзүүлэх гүйцэтгэгчийг сонгон шалгаруулж, 
өнөөдрийн байдлаар албан үүргээ гүйцэтгэж яваад бэртэж, гэмтсэн 69 алба 
хаагчид 76.2 сая төгрөгийн даатгалын нөхөн төлбөр олгуулаад байна.

Албан үүргээ гүйцэтгэж байхдаа гэмтэж бэртсэн, осолд өртсөн алба 
хаагч, ажилтнуудын холбогдох мэдээллийг Дотоод хяналт, аюулгүй байдлын 
ICS программ хангамжийн “Өртөж хохирсон” цэсэд тухай бүр бүртгэж, гэмт 

1 Хөдөлмөрийн аюулгүй байдал, эрүүл ахуйн тухай Монгол Улсын хууль. Төрийн мэдээлэл 
эмхэтгэл 2008.№21. http://www.legalinfo.mn/law/details/564
2 Цагдаагийн ерөнхий газрын албан ёсны caйт.https://police.gov.mn/

халдлагад өртсөн алба хаагчдын шалгах үйл ажиллагааны хяналтыг 
сайжруулан ажиллаж байна.

Энэ оны гуравдугаар улирлын байдлаар цагдаа, дотоодын цэргийн алба 
хаагч, ажилтнаас албан үүргээ гүйцэтгэх явцдаа зөрчлийн шинжтэй 6 үйлдэлд 
6 алба хаагч, гэмт хэргийн шинжтэй 150 үйлдэлд 156 алба хаагч тус тус өртөж 
хохирчээ.

Гэмт хэргийн шинжтэй 150 гомдол, мэдээллээс 89 гомдол мэдээлэлд 
хэрэг бүртгэлтийн хэрэг нээж, 49 гомдол , мэдээллийг хэрэг бүртгэлтийн хэрэг 
нээхээс татгалзаж тус тус шийдвэрлэсэн бөгөөд одоо үлдэгдэл 12 гомдол, 
мэдээлэлд мөрдөн шалгах ажиллагаа явуулж байна.

Энэ оны 89 хэрэг, урьд оны үлдэгдэл 17 хэрэгт буюу нийт хэрэг 
бүртгэлтийн 106 хэрэгт мөрдөн шалгах ажиллагаа явуулснаас 76 хэргийг 
эрүүгийн хэрэг үүсгэн, яллагдагчаар татаж, 12 хэрэг бүртгэлтийн хэргийг хааж 
тус тус шийдвэрлэсэн ба одоо хэрэг бүртгэлтийн 18 хэрэгт мөрдөн шалгах 
ажиллагаа явуулж байна.

Мөрдөн байцаалтын 76 хэрэгт мөрдөн шалгах ажиллагаа явуулснаас 76 
хэргийг шүүхэд шилжүүлэх саналтай прокурорт шилжүүлж шийдвэрлэснээс 
47 хэрэг нь шүүхээр эцэслэн шийдвэрлэгдэж, одоо үлдэгдэл мөрдөн 
байцаалтын хэрэггүй байна.

Зөрчлийн 6 гомдол, мэдээлэлд зөрчил шалган шийдвэрлэх ажиллагаа 
явуулснаас 2 гомдол, мэдээлэлд зөрчлийн хэрэг нээж, 3 гомдлыг 
хялбаршуулсан журмаар, 1 гомдол, мэдээллийг зөрчлийн хэрэг нээхээс 
татгалзаж тус тус шийдвэрлэжээ1.

Үүнээс гадна Монгол Улсын хэмжээнд эрүүгийн болон хэв журмын 
нөхцөл байдал, хүн ам, тээврийн хэрэгслийн нягтрал, газар зүйн байршил, зам 
харилцааны нөхцөл бусад онцлогийг харгалзан Засгийн газрын 2011 оны 153 
дугаар тогтоолоор цагдаагийн байгууллагын бүтэц, орон тооны болон 
автомашин, тусгай хэрэгслийн хангалт, тэдгээрийн эдэлгээний жишиг 
нормативыг баталсан боловч улс орны эдийн засгийн байдлаас шалтгаалан 
цагдаагийн байгууллагын одоогийн бүтэц, орон тоо, ашиглаж буй тээврийн 
хэрэгслийн тоо энэхүү жишиг нормативт хүрэхгүй, 4000 орчим орон тоогоор 
бага байгаа нь алба хаагчдын хөдөлмөрлөх эрх зөрчигдөх, эрүүл мэндээр 
хохирох нөхцөлийг бий болгож байгаа талаар Хүний эрхийн үндэсний 
комиссоос Улсын Их Хуралд 2015 онд хүргүүлсэн “Монгол Улс дахь хүний 
эрх, эрх чөлөөний байдлын талаарх 14 дэх илтгэлд дурдсаныг анхаарч үзэх нь 
зүйтэй.

1 ЦЕГ-ын Хуулийн хэлтсийн 2021 оны 3-р улирлын тайлан.

Дүгнэлт
Бид энэхүү илтгэлийн хүрээнд алба хаагчийн аюулгүй байдлыг хангахад 

дараах ажил арга хэмжээг зохион байгуулах шаардлагатай гэсэн дүгнэлтэд хүрч 
байна. Үүнд:

1 .Цагдаагийн байгууллагын үйл ажиллагааны журам /код-113/ “Алба 
хаагч, ажилтны аюулгүй байдлыг хангах” гэсэн тодорхойлолтод өөрчлөлт 
оруулах,

2 .Цагдаагийн албан хаагчид стресс болон стресс менежментийн тухай 
ойлголт тэр дундаа цагдаагийн алба хаагчийн өмнө тулгамдсан асуудал болсон 
ажлын байрны стрессийг менежмент хийх, үүсэж буй шалтгаан нөхцөлийг 
тогтоож, түүнийг даван туулах сургалтыг зохион байгуулах,

З .Алба хаагчдын харилцаа хандлагыг сайжруулж, гэмт хэрэг, зөрчилд 
өртөж хохирохоос урьдчилан сэргийлэх ажлыг эрчимжүүлэх шаардлагатай 
байна.

Санал
Цагдаагийн байгууллагын үйл ажиллагааны журмын Дотоод аюулгүй 

бадлыг хангах /код 113/ хэсэгт нэмэлт өөрчлөлт оруулж, “Алба хаагч, ажилтны 
аюулгүй байдлыг хангах” гэдэгт алба хаагчийн албан үүргээ хэвийн 
гүйцэтгэхэд нөлөөлж буй гадаад болон дотоод хүчин зүйлсийг ойлголтыг 
өргөн утгаар тусгуулж, түүнд чиглэсэн ажил арга хэмжээг зохион байгуулах нь 
зүйтэй.

